Къэралыгъо зэфэхьысыжь ушэтын (ГИА) - 2017

Вариант – 2

Ушэтыныр зэрэбгъэцэк1эщтым фэгъэхьыгъэ пэублэ гущы1.

Къэралыгъо ушэтыныр едзыгъуит1оу зэхэт, гъэцэк1эн 16 хахьэ.
Ушэтын 1офш1эным адыгабзэмк1э сыхьатищ къыреты (такъикъ 180).
Апэрэ едзыгъор зы гъэцэк1эн, ар узэдэ1угъэ текстыр къэптхыщт. Текстым щэ уедэ1у. А 1офш1эныр тхьэпэ къабзэм теотхэ.
Ят1онэрэ едзыгъом текстэу узаджэрэм 1оф дэпш1эщт. Ар гъэцэк1эн пш1ык1утф (15) мэхъу (2-16).
Апэрэ едзыгъор

	Текстым едэ1у ык1и апэрэ гъэцэк1эныр шъхьафэу бланкэу №2-м тетх.
Апэ номерыр тхы, ет1анэ изложение  тхы.



1
Текстым едэ1у, изложениер къэтх. Къэптхыщтыр узэдэ1угъэ текстым гущы1эу хэтым и 70% (гущы1эу 140-м) къыщык1э хъущтэп.
Зыщымыгъэгъупш, текстым мэхьанэ шъхьа1эр къыхэгъэщзэ къэтх.
Изложениер къабзэу, къыбгуры1онэу (зэхэпш1ык1ынэу) къэтх.

Ят1онэрэ едзыгъор

	Ят1онэрэ едзыгъом текстэу узаджэрэм 1оф дэпш1эщт. Ар гъэцэк1эн пш1ык1утф (15) мэхъу (2-16). Текстым едж ык1и 1офш1энхэу 2-16-р  гъэцак1э. Я 2-рэ гъэцэк1эным щегъэжьагъэу я 16-рэм нэс я1эщт (атефэрэ) джэуапхэр [ахэр номерых (пчъагъэх) е гущы1эх (гущы1эзэгъусэх)]; ахэр джэуапым ич1ып1э итхэх.



Тимур къыщыш1ыгъэр.

(1) Мэфэ фабэхэр къэсыгъ. (2) Пхъэкъутэп1э тэкъэжъэу чэу лъапсэм к1эрылъым тэтэжъэу Хьарунэ тес. (3) Пхъорэлъф ц1ык1ум 1эгуаор къырефэк1ы. (4) Зызгъэпсэфын ы1орэп. (5) Гыныплъ жъуагъэм фэд, пк1ант1эр зэрек1ыхы. (6)Тэтэжъым ар егъэш1агъо. 7) Хьэблашъхьэм тес шъэожъыехэр чэу к1ыбым щытых, ахэми джэгу аш1оигъу. (8) Бэмыш1эу, чылэгум к1эу раш1ыхьэгъэ тучаным ч1эхьагъэу, 1эгуаор тэтэжъэу Хьарунэ зелъэгъум, пхъорэлъфым къыфищэфыгъ. (9) Шъо ш1уц1э 1ужъу ц1ыутэхэу, 1эгоо ш1агъу. (10) Тимур ц1ык1ур гуш1уи, тэтэжъым ыпшъэ зыриш1агъ, дунаир фэмыхъужьэу, ынэгушъхьэ ебэугъ. (11) Мэфэ зыт1у фэдизэ шъэожъыем ар ыгъаш1оу, 1э щифэу щыгуш1ук1ызэ, унэм рихыгъэп. (12) Ар зелъэгъум, ышъхьэ ыгъэсыси:
- Ушъхьамыс, ушъхьамысэу дэгъоу зырыгъас, - ы1уагъ тэтэжъым, щхыпц1ызэ. 
(13) Нэнэжъыр пщэрыхьап1эм къик1и, шъэожъыем къелъэ1угъ:
 - А, сик1ал, моу пхъэжъые т1эк1у къысфызэпыупкI.
 (14) Тэтэжъэу Хьарунэ щысти ар ыдагъэп:
 - Сабыир, Дэхэнагъу, к1алэр умыгъэохъу. (15) Пхъэр сэ къыпфызэпысыупк1ынба…
(16) Пхъэжъые зэпыупк1ыгъэ 1апл1эр унэм рихьэзэ, л1ыжъым зыкъызэригъэзэк1ыгъ:
 - А Тимур, дэк1ыба, 1эгуаори дэхи, дэк1. (17) Дэгъуба, урамыр щагум фэдэ хъуна? (18) К1элэц1ык1оу моу къыонэц1ыхэрэри зыдэгъэджэгух.
(19)- Iы1, тэтэжъ, сыфаеп! – лъатэмэ-пк1атэзэ уц шъхьашъом щычъэрэ 1эгуаом к1эк1эу ыуж итэу, Тимур джэуап къытыжьыгъ. 
(20) Шъэожъыем изакъоу бэрэ джэгугъэ. (21) Чэу к1ыбым дэжь щыт шъэожъыехэр зэрезэщыгъэхэр пш1энэу зым ышъхьэ чэушъхьэм тыригъэк1агъ, адрэм ыжэ зэк1ещы, модрэхэр, зэ Тимур ц1ык1ум ылъэныкъок1э къаплъэхэшъ, сэмэркъэухэр зэфаш1ых. (22) Ащыщ гори, натрыфышъхьэ щэпкъ зэпык1ык1ыгъэк1э ныкъоу ыпэ къифагъэм губжыгъэу елъэпэк1аозэ, ядэжь ыгъэзэжьыгъ.
(23) Щагур, шъыпкъэмк1и, хъоо-пщэушху. (24) Къазщыруцыр к1ырышхоу дэт. (25) Ущыц1анлъэу е улъэпаоу утефагъэми, зыпари ыгъэузырэп. (26) Джащ фэдэу 1эгуаор чэуми чыжьэу ыгъак1орэп. (27) Ау Тимур арэп урамым зыфыдэмык1ырэр. (28) К1элэ инхэм зэ1аутынк1э мэщынэ.
(29) - А Тимур, къыдэк1и моу тэри тыздэгъэджэгуба,- зэ къэлъэ1уагъэх, т1о къэлъэ1уагъэх шъэожъыехэр, - ори укъытфэежьын ащ зэгорэм…
(30) Зыпари  шъэожъыем зэхихырэп. (31) Чэум еутэк1и 1эгуаор къыгъэлъэтэжьыгъ, ащ мыдрэм зыфигъэпсыгъ, къызэрэбыбрэм тетэу шъхьэк1э еуагъ. (32) Ау, мы тапэк1э ащ фэдэу тефэрабгъоу 1эгуаом шъхьэк1э зыпэк1эужьык1э тхъэгъошхо зэрэщыхъущтыгъэу, джыдэдэм Тимур ц1ык1ум рэзэныгъэ хигъотагъэп. (33) Ащи изакъоп, моущтэу 1эгуаор зебдзэжьэу уизакъоу щагум удэтыныр арэу мыгъэш1эгъонышхоу къыщыхъуи, ы1эпкъ-лъэпкъхэр ланлэу къыш1ыгъэх. (34) Тэкъэжъым зэрэтесэу тэтэжъэуХьарунэ джы т1эк1у 1уды-мыдыгъ.
(35) Тимур ц1ык1ум, уизакъоу удэджэгунэу ащ фэдизэу гъэш1эгъонышхо хэмылъэу къызщэхъум, 1эгуаор къыштэжьыгъ. (36) Ыгъаш1оу джыри зэ шъабэу 1э щифагъ, уцыпс мак1эу телъыр тырилъэк1ык1ы ш1оигъоу, джэнэ 1ашъхьэмк1э телъэк1ыхьагъ.
(37) - Сыдэк1ыщт, тэтэжъ, хъуна? – нэгур зэк1эплъыхьэжьыгъэу л1ыжъым ар еупч1ыжьыгъ.
(38) Гъончэджшъхьа1ум къыдэпшыгъэ джанэр Тимур ц1ык1ум диупк1эжьыгъ, бгырыпхыри ыгъэтэрэзыжьыгъ. (39) Дэк1ып1эм к1эрыхьагъ. (40) Iэгуаор зы блыгуч1эм ч1эсэу, адрэ 1эмк1э чэум зыригъэкъуи, зэпырык1ып1эм ар псынк1эу елъагъ. 
(41) Хьэблэшъхьэ шъэожъыехэр урамым тетыжьыгъэхэп.

(Цуякъо Юныс)

  2   Сыд фэдэ гущы1эухыгъэр ара упч1эу «Тимур урамым зытехьэм, сыда
хьэблэшъхьэ к1алэхэр зык1имылъэгъужьыгъэхэр?» зыфи1орэм иджэуапыр?
Иномер къэтх.
1) А мафэм хьэблэшъхьэ к1алэхэр урамым къытехьагъэхэп.
2) Хьэблэшъхьэ к1алэхэр Тимур къежэхэзэ пшъыхи, зэбгырык1ыжьыгъэх.
3) Тимур урамым къытехьагъэп.
4) Тимур ятэжъ щагум къыдигъэк1ыгъэп.

  3 Я (2, 3, 4, 5, 6, 7)-рэ гущы1эухыгъэхэм ащыщэу зэгъэпшэныр зыхэт гущы1эухыгъэр къахэгъуат. Иномер къэтх.

  4   Я (5)-рэ гущы1эухыгъэхэм мэкъэ 1ужъу зыхэт гущы1эр къыхэтхыкI.

  5 Я (10, 11) –рэ гущы1эухыгъэхэм зыер къэзгъэлъэгъорэ приставкэр
зыхэт гущы1эхэр къахэгъуатэх, къыхэтхык1ых.

  6 Я (13) – рэ гущы1эухыгъэм глаголым къытек1ыгъэу суффикск1э 
гъэпсыгъэ пкъыгъуац1эр къыхэтхыкI.

  7 Я (34) –рэ гущы1эухыгъэм щыщ гущы1эу «1уды-мыдыгъэ» зыфи1орэм
синоним къыфэгъот, къэтх.

  8 Я (35) – рэ гущы1эухыгъэм гъэнэфэгъэ шъуашэм ит пкъыгъуац1эр 
къыхэтхыкI.

  9 Къэтыгъэ гущы1эухыгъэхэм лъымы1эсрэ глагол зыхэтыр къахэгъэщ. 
Иномер къэтх.
1) Пхъорэлъф ц1ык1ум 1эгуаор къырефэк1ы.
2) Тимур 1эгуаом шъхьэк1э еуагъ.
3) Джащ фэдэу 1эгуаор чэуми чыжьэу ыгъак1орэп.
4) Зыпари шъэожъыем зэхихырэп.

  10 Я (38, 39, 40) – рэ гущы1эухыгъэхэм къэзгъэлъэгъорэ ц1эпапк1эр
къахэгъуат, къэтх.

  11 Я (20)-рэ гущы1эухыгъэм хэт гущы1эзэгъусэу «бэрэ джэгугъэ» 
зыфи1орэм хэт гущы1эхэм зэпхык1эу я1эр зыфэдэр къэтх.

12 Я (41) – рэ гущы1эухыгъэм играмматикэ лъапсэ къыхэтхык1.

13 Я (37, 38, 39, 40) –рэ гущы1эухыгъэхэм член зэлъэпкъэгъухэр зыхэт
гущы1эухыгъэр къахэгъуат. Иномер къэтх.

14 Я (37, 38, 39, 40) –рэ гущы1эухыгъэхэм фэгъэзагъэр зыхэт гущы1эухыгъэр
къахэгъуат. Иномер къэтх.

15 Я (5, 6, 7, 8, 9) –рэ гущы1эухыгъэхэм зэпх зыхэмыт гущы1эухыгъэ зэхэлъыр къахэгъэщ. Иномер къэтх.
16 Я (31) –рэ гущы1эухыгъэм гущы1эухыгъэ лъэпсэ пчъагъэу хэтыр къэтх.

Тэрэзэу къытхыгъэ джэуап пэпчъ ят1онэрэ гъэцэк1энымк1э к1элэеджак1ом зы балл къехьы. Мытэрэзэу къытхыгъэмэ е къымытхыгъэмэ зи къыхьырэп  (0).


Джэуапхэр:
  2  -2
  3  -5
  4  -жъуагъэм
  5-ыпшъэ, ынэгушъхьэ
  6 - пщэрыхьап1эм
  7 - гъумыт1ымыгъэ
  8 - 1эгуаор
  9 - 2
10 -  ар
[bookmark: _GoBack]11- къыпыхьан
12 – шъэожъыехэр тетыжьыгъэхэп
 13 - 38
 14 - 37
 15 - 7
16  - 2 


